
AMAIERA 

Hasieratik esan nizun ez zela ideia ona. Zuk beste ikuspegi bat zenuen, ordea. Bizitza 

osoa elkarrekin eman ondoren, unerik erabakigarrienetan bata bestearen ondoan egon 

eta konfiantza izatea omen zen gakoa. Egoera deserosoa zen niretzat, baina ez nintzen 

kontra egitera ausartu. 

Perfekzioaren harian funanbulisten gisan ibiltzen eta azkeneraino iristen ikusi nauzu 

gehienetan. Hala aritu naiz hondarreko urteetan, desiraturiko bizimodua lortzeko neure 

onena ematen.  Alabaina, bizitzak desorekan jarri gintuen, eta oreka ekartzea nire esku 

zegoela sinetsita eskatu zenidan hutsik ez egiteko.  

Eta begira orain. Joaten uzteko erregutu didazu. Nik ezetz, ez dela momentu egokia; 

uzteko nire esku eta lortuko dudala guztia bideratzea. Hitzak eztarrian trabatzen 

zaizkizularik, zure begirada isilak ematen dit minik handiena, traizio egin dizudala 

leporatzen baitit.  

Saiatu naiz, baina gorputzak dardar egin dit azkena izan behar zuen edaria ezpainetaratu 

nahi izan dizudan bakoitzean. Arnasestuak orduan ez dira zureak bakarrik izan. Ez 

ziguten halakorik irakatsi medikuntza fakultatean, ama. 

Hasieratik esan nizun ez zela ideia ona. 




